
Módulu Sinku – Rakodje i Analiza Dadus di ora ki 
Pulísia Pára Algen 

 

Obijetivus di Dizenpenhu: 

•  Partisipantis ta konsigi splika prugramas di rakodje dadus, dadus di ora ki pulísia pára algen, 

dadus di benchmark, i piskizas di benchmark. 

•  Partisipantis ta konsigi faze un lista di pelu menus kuatu ilimentus inpurtanti di un prugrama 

konpletu di rakodje dadus. 

•  Partisipantis ta konsigi identifika vantajis i disvantajis ora ki uzadu dadus di benchmark isternu. 

•  Partisipantis ta konsigi faze un lista di kes konpunenti prinsipal ki ta uzadu pa analiza ajentis ki 

sta trabadja na omesmu lugar, uzandu  benchmarks internu. 

Na kel kazu "Commonwealth v. Lora”, Supremu Tribunal di Justisa di Massachusetts atxa ma (1) "dadus  

di pirfil rasial ta sirbi pa  ditirmina si un situason ki un algen paradu na strada  ta mostra ma ajenti viola  

Diklarason di Direitus di stadu di Massachusetts" i (2) "ma dadus statístiku ki mostra ma algen tratadu di 

manera diferenti pamodi se rasa  pode ser uzadu pa difende kel algen i asi ten ki splikadu pamodi ki el 

paradu di un otu manera". Tanbe, Tribunal fla módi ki dadus debe ser rakodjedu i analizadu. Kel disizon 

di Tribunal la ta sirbi pa djudá-nu dibati midjor manera di rakodje i analiza dadus.. 

  

I.  Dadus ki Debe Ser Rakodjedu 

Supremu Tribunal di Justisa atxa ma kel kazu “New Jersey v. Soto” debe sirbi komu un izenplu di módi 

ki debe rakodjedu dadus na un kazu di pirfil rasial. Na kel kazu la, rakodjedu tudu dadus di kes situason ki 

pulísia di un dipartamentu pára algen na strada, mesmu kes situason ki kondutor ka dadu multa. Keli é un 

mudelu más midjor pamodi asi ta fika klaru i ta sabedu rasa i etinia di kes kondutor ki paradu má ki ka 

dadu multa. Na kes situason ki pulísia pára algen na strada ta rakodjedu kes dadus li: (1) data, ora, lugar 

izatu ki karu paradu, (2) pamodi ki ajenti manda kel kondutor pa pára, (3) rasa/etinia, seksu, idadi di 

kondutor; (4) atividadis dipos ki karu paradu, ki pode inklui si ajenti pidi kondutor pa sai di dentu di karu, 

si ravistadu karu, otoridadi legal i razon pamodi ki ravistadu karu, i kuze ki atxadu dentu di karu kantu 

ravistadu; i (5) si kondutor dadu multa o nau. 

A.  Vantajis di rakodje tudu dadus en ves di so kes situason ki kondutor dadu multa. 

1. Ora ki rakodjedu tudu dadus é pusível analiza tudu bes ki pulísia pára un kondutor na strada. Ora 

ki rakodjedu dadus di tudu situason ki pulísia pára un kondutor na strada, si diskubridu o nau ma 



un dipartamentu sa ta diskrimina un rasa o otu, pelu menus pulísia ku sidadon ta fika ta sabe ma 

tudu dadus rakodjedu. 

2. Pa pulísia, é mutu más konvinienti pa rakodje so kes dadus di kes situason ki kondutor dadu 

multa, prinsipalmenti na kes dipartamentu ki ka ta iziji pa ajenti da kondutor un avizu ora ki el ka 

sta da-l multa. Piskizas dja mostra ma na serka di 67 pursentu di tudu bes ki pulísia pára kondutor, 

el ka ta da-l multa. 

 

B.  Disvantajis di rakodje dadus di tudu situason ki pulísia pára kondutor. 

1. Rakodje tudu dadus ta iziji más txeu tenpu i más trabadju i talves más prigu pa ajentis. Ora ki ten 

un pulítika pa rijista tudu situason ki pulísia pára kondutor, nunbru di kondutoris ki ajentis ta pára 

dja kustuma ta dixi tenpurariamenti. 

2. Ora ki rakodjedu dadus so di kes situason ki kondutor dadu multa, si dadus ka mostra rasa di 

kondutor, nton ora ki ta analizadu kes dadu, pode atxadu ma kes ki ka sta rijistadu ma es é 

maioria algen ki ka branku. 

  

II.  Dadus ten ki ser Rakodjedu ku Másimu di Kuidadu i ten ki ser Izatu 

Dadus pode skrebedu na papel, sima na un multa, o nton iletronikamenti, na un tirminal o na un aparelhu 

ki bu pode karega na mo. Idadi ku seksu di kondutor ta sta na se karta di konduson. Ajenti debe faze un 

avaliason di rasa i etinia, pamodi pode ka fika dretu si ajenti purgunta kondutor kela. Ora ki kondutor ka 

tene karta di konduson, ajenti ten ki faze un avaliason di kela. 

  

III.  Dadus debe inklui so kes situason ki ajenti disidi, di el pa el, si el ta 

ravista un karu o nau 

Kes ravista ki é obrigatóriu, sima kes ki ta leba pulísia a prende algen i a faze inventáriu, ka debe ser 

analizadu. Ki debe ser rakodjedu é kes dadus di ora ki kondutor ta dexa pulísia ravista-l vuluntariamenti. 

  

IV.  Análizi di Dadus pa Benchmarks Isternu 

A.  Ora ki dadus dja rakodjedu, ten ki lebadu en kónta rasa, etinia, seksu, i idadi di kondutoris na tránzitu 

(o kes kondutor ki sa ta viola lei). Ten un monti di benchmarks ki dja kustuma uzadu. 



1. Dadus di risensiamentu ki ka konpodu o ki konpodu un kuzinha dja uzadu más txeu, má es é ka 

bon benchmark pa konpara. Dadus di risensiamentu as ves ta izajera rasa, etinia, idadi, i seksu di 

kondutoris, as  ves más txeu, as ves más poku. Diferensa as ves é un kuzinha, más as ves é grandi. 

Dadus di risensiamentu ka debe uzadu komu benchmark. 

2. Istimativa di Tudu Kondutor uzadu komu un benchmark pa árias urbanu i suburbanu na studu di 

Massachusetts di 2004, i dadus obizervasional rakodjedu pa kes multa ki Pulísia di Stadu (State 

Police) di Massachusetts da. Pa konsigi un Istimativa di Tudu Kondutor, es konpu alguns dadus, 

es uza algun supuzison – pur izenplu, tránzitu ki ta bai pa un zona o tránzitu ki ta ben di un zona. 

Txeu munisípius atxa ma Istimativa di Tudu Kondutor ki uzadu pa ses lokalidadi ka staba sertu. 

Nes mumentu li, nu ka sabe opinion di Supremu Tribunal di Justisa sobri uzu di kel istimativa la 

komu un benchmark. 

3. Pa konsigi benchmark obizervasional di kondutoris, ta skodjedu uns ária spisífiku na stradas 

spisífiku, pa obizerva tránzitu na alguns ora i na alguns dia. Rasa ku etinia di kondutoris (o kes ki 

sa ta viola un lei di strada) ta konparadu ku kes algen ki paradu na kes strada o na kes zona. Es 

tipu di obizervason dja kustuma uzadu na tribunal na stadus di New Jersey, Maryland, Arizona i 

Supremu Tribunal di Justisa di Massachusetts dja fla ma el é un métudu razuável pa konsigi un 

benchmark. 

 

B.  Bon, indipendentimenti di kal benchmark ki uzadu, ten ki konparadu rasa, etinia, seksu, i idadi di kes 

kondutor ki un ajenti disidi na manda pa pára. Di la, pode analizadu dadus. 

1. Ora ki ajenti pára un kondutor, ta konparadu ku tránzitu na kel zona undi ki el pára-l. Ajentis ki ta 

trabadja na un zona ki ten txeu kondutor ki ka branku ka ta konparadu ku tránzitu ki ten poku 

kondutor di kes rasa la. Tanbe, ajenti ki ta trabadja na un zona ki ten más txeu kondutor branku ta 

konparadu so ku kel tipu di tránzitu la. 

2. Análizis debe fazedu na lugaris spisífiku, pa konpara benchmark ku dadus di kes ária la. Kes 

análizi spisífiku debe ser uzadu ku kuidadu pa ka ten eru. 

  

V.  Analiza Dadus di Ravistas é Ka Sinplis Sima Debe ta Parse 

Mesmu ki ten algen ki ta fla ma é so pa nu konpara rasa ku etinia di kes algen ki paradu ma ta sirbi komu 

un benchmark pa ravistas, kela é ka si. Prumeru, nu ten ki disidi ki tipu di ravistas ki debe ser analizadu. 

Kes ravista ki é obrigatóriu ka debe ser analizadu, o nton si es analizadu, es ten ki analizadu 

siparadamenti, pamodi é ka ajenti ki ta disidi. Ago, ora ki kondutor disidi di el pa el pa ravista un karu, 



kes la debe ser analizadu. Ten kuatu kuza inpurtanti pa pensa na el ora ki nu sa ta analiza ravistas, i pode 

ten más otu inda, ma kela ta dipende di kada dipartamentu di pulísia. 

 

1.  Na undi ki pulísia ravista kondutor i kenha ki ta kustuma konduzi na kel zona la? 

2.  Kantu ajenti ki staba na kel zona? 

3.  Ajenti ta fazeba párti di un unidadi spisial na kel ora di ravista? 

4.  Ajenti sabeba si kel kondutor staba en liberdadi vijiadu (probation) o liberdadi kondisional 

(parole)? 

Kes dadu spisífiku di kel situason debe lebadu en kónta i debe fazedu un análizi di rigrison múltiplu ki ta 

involve tudu kes variável diriba la. 

  

VI.  Análizi di Dadus pa Benchmarks Internu 

Benchmark internu ta uzadu pa konpara kes situason ki ajentis di un dipartamentu ki ta trabadja na 

omesmu zona ta pára karu (da multa). 

A.  Es tipu di benchmark ta djuda pa djobe si ten algun ajenti ki ta pára mutu más txeu o mutu más poku 

algen ki ka branku, konparadu ku kes otu ajenti se kolega.. 

1. Kel análizi ten ki fazedu ku txeu kuidadu pamodi nu ten ki ten serteza ma kes ajenti ta trabadja na 

omesmu zona me, ku omesmu tipu di kondutor. 

2. Keli ten ki inklui, pelu menus, omesmu lugar di faze patrulha, omesmu oráriu, omesmu dias di 

patrulha, pamodi tudu kes kuzas la pode influensia rasa, etinia, seksu, i idadi di kondutoris. 

3. Ora ki dja atxadu kes ajenti ki ta trabadja na omesmu zona, ta konparadu un grupu di ajentis ku 

otu grupu di ajentis, i dipartamentu ta uza kes dadus pa faze avaliason di kes ajenti. Kes dadus la 

talves es é más útil na kumesu. 

 

B.  So benchmarks internu ka ta txiga pa ditirmina si un dipartamentu sa ta diskrimina kondutoris ki ka 

branku o nau, pamodi sa ta konparadu un ajenti ku un otu ajenti dentu di kel dipartamentu. Má, ora ki nu 

konpara ajentis ki ta trabadja na omesmu lugar, i nu konpara kes situason ki es ta pára kondutoris ki ka 

branku, kela pode ser inpurtanti i pode djuda txeu. 

